
				এই পাতাটির মুদ্রণ সংশোধন করা প্রয়োজন। 
૨૯8 রবীন্দ্র-রচনাবলী
রমেশ ঘরের মধ্যে প্রবেশ করিয়া কহিল, “খোলা বাক্সের মধ্যে কৗ হেঁয়ালির সন্ধান পাইয়াছ ? চুপচাপ বসিয়া যে ?”
কমলা ক্যাশবাক্স তুলিয়া ধরিয়া কহিল, “এই তোমার বাক্স।” রমেশ কহিল, “ও আমি লইয়া কী করিব ?” কমলা কহিল, “তোমার যেমন দরকার সেই বুঝিয়া আমাকে জিনিসপত্র আনাইয়া দাও।”
রমেশ । তোমার বুঝি কিছুই দরকার নাই ? কমলা ঘাড় ঈষৎ বাকাইয়া কহিল, “টাকায় আমার কিসের দরকার ?” রমেশ হাসিয়া কহিল, “এতবড়ো কথাটা কয়জন লোক বলিতে পারে! যা হোক, যেটা তোমার এত অনাদরের জিনিস সেইটেই কি পরকে দিতে হয় ? আমি ও লইব কেন ?”
কমলা কোনো উত্তর না করিয়া মেজের উপর ক্যাশবাক্স রাখিয়া দিল । রমেশ কহিল, “আচ্ছা কমলা, সত্য করিয়া বলে, আমি আমার গল্প শেষ করি নাই বলিয়া তুমি আমার উপর রাগ করিয়াছ ?”
কমলা মুখ নিচু করিয়া কহিল, “রাগ কে করিয়াছে ?” রমেশ । রাগ যে না করিয়াছে সে ওই ক্যাশবাক্সটি রাখুক ; তাহা হইলেই বুঝিব, তাহার কথা সত্য ।
কমলা। রাগ না করিলেই বুঝি ক্যাশবাক্স রাখিতে হইবে ? তোমার জিনিস তুমি রাখ না কেন ?
রমেশ । আমার জিনিস তো নয় ; দিয়া কাড়িয়া লইলে যে মরিয়া ব্রহ্মদৈত্য হইতে হইবে। আমার বুঝি সে ভয় নাই ?
রমেশের ব্রহ্মদৈত্য হইবার আশঙ্কায় কমলার হঠাৎ হাসি পাইয়া গেল। সে হাসিতে হাসিতে কহিল, “ককখনো না। দিয়া কাড়িয়া লইলে বুঝি ব্রহ্মদৈত্য হইতে হয় ? আমি তো কখনো শুনি নাই ।”
এই অকস্মাৎ হাসি হইতে সন্ধির স্বত্রপাত হইল। রমেশ কহিল, "অন্তের কাছে . কেমন করিয়া শুনিবে ? যদি কথনে কোনো ব্রহ্মদৈত্যের দেখা পাও, তাহাকে জিজ্ঞাসা
করিলেই সত্যমিথ্যা জানিতে পারিবে ।”
কমলা হঠাৎ কুতূহলী হইয়া উঠিয়া জিজ্ঞাসা করিল, “আচ্ছ, ঠাট্ট নয়, তুমি কখনো সত্যকার ব্রহ্মদৈত্য দেখিয়াছ ?”
রমেশ কহিল, “সত্যকার নয় এমন অনেক ব্রহ্মদৈত্য দেখিয়াছি। ঠিক খাটি জিনিসটি সংসারে দুর্লভ।”

